
Halldis Moren Vesaas (1907-1995) voks opp i Trysil og debuterte 22 år gammal med diktsamlinga Harpe og dolk. Ho og ektemannen, Tarjei Vesaas, busette seg i Vinje i Telemark, og heimen deira, Midtbø, vart litt av eit kultursentrum.

Halldis Moren Vesaas gav ut tre diktbøker før krigen, men dei mest kjende dikta står i diktsamlingane Tung tids tale (1945), Treet (1947) og I ein annan skog (1955).

Ho har òg gitt ut mange andre slags bøker, barnebøker, ein roman, noveller, dessutan biografiske bøker om Sven Moren og Tarjei Vesaas, artiklar og essays og redigering av diktantologiar. Mykje av si arbeidskraft brukte ho på gjendiktning av klassisk drama, av Racine og Molière, av Shakespeare og Brecht.

I det siste leveåret sitt gjorde ho ferdig manuskriptet til den siste diktsamlinga, Livshus (1995), ein av dei største suksessane nokon lyrikar har oppnådd her i landet.


Forord

Eg vil gjerne seie ifrå om at ikkje alle dikt som står i dei samlingane eg har gitt ut er komne med i denne boka, enda om den heiter Dikt i samling. Eit og anna dikt, særleg frå dei første samlingane, har eg –med samtykke frå forlaget –underslått.

Det gjeld truleg alle diktarar som debuterer svært tidleg at somt av det første ein fekk på trykk ikkje står seg for ein meir utvikla sjølvkritikk. Visst bør ein vedstå seg sin ungdom, vedstå at ein var umoden og overmodig. Men fordi om somme ungdomsdikt er luka vekk, trur eg nok at dei som står att viser klart nok kven og korleis ein var i den første tida ein skreiv.

Ein to-tre dikt frå seinare samlingar er også utelatne her, av ymse grunnar, men mest fordi eg synest at dei –som dei utelatne ungdomsdikta – er heller dårlege dikt og dertil svært lange.

Sjølv meiner eg at ei slik «retusjering» som den som er skjedd her, må vere lovleg, og håper at eventuelle lesarar vil meine det same.

Merknad

Dette forordet skreiv forfatteren til utgåva av Dikt i samling som kom i 1977. I tillegg til dei endringane ho her gjer greie for, har ho flytta om på somme av dikta. Det gjeld fire dikt som opphavleg stod i diktsamlinga Treet, men som no vart tekne inn i Tung tids tale, dvs. «Førebod», «Kveld etter den første dagen», «Til blåveisen under snøen» og «No plantar kvinna–». Eit femte dikt, «Ein av martyrane», kom inn i Lykkelege hender.

I 1965 kom det ei samling dikt i utval, Ord over grind. Der var òg med ein del nye dikt, som forfattaren i 1977 gav plass for i samlinga I ein annan skog. Desse dikta er «Dine ord», «Det sikre», «Da –», «Mitt ord», «Lauvet», «Sjukt dyr», «Draum», «Einsamflygar» og «Skuggane».

Under overskrifta LAUSE DIKT er her med dei same som i 1977- utgåva. Etter 1977 publiserte forfattaren to nye dikt: «Til Eli» og «Har vandra så langt», som ho seinare tok inn i diktsamlinga Livshus.



Forlagsredaksjonen


Harpe og dolk 1929


Min unge sang

Du tonar igjennom svevnen,

du vekkjer meg glad kvart gry,

du følgjer meg trutt all dagen

og kling frå kvar soleglads-sky.

Og du er den gud eg dyrkar,

min venn og min hjartanskjær,

og elskhugs- og lidingsbarnet

eg under mitt hjarte ber.

Ved deg er eg evig usæl,

fredlaus, fortapt, fordømd.

Ved deg er eg drott på jorda

og gud i den blåe rømd.

Min helhest, min himmelstige

og meininga med min gang,

eg andar og lever i deg,

eg er deg, min unge sang.


Båten

Eg stod og såg han ein stormkveld våt,

den nye båten tett under landet.

Eg såg bak skodde og gjennom gråt

han låg og rykte og sleit i bandet.

Eg storma fremst på den ytste knaus

og skreik ei bønn mot det kvite kavet:

Å vind og bølgje, slit båten laus

og ber han langt ut på ville havet!

Den båten der er eg sjølv just lik!

Eg møtte glad alle havsens fårar.

Eg låg i land i ei einsleg vik,

eg sleit i bandet i tjue vårar!


To roser

Det kom til mitt bord to roser,

to halvsprotne roser i stad.

Eg sit her og ser på dei båe

og blir så forunderleg glad.

To halvopne, kviskrande munnar

som lovar så halvt om halvt

at enno er inkje til endes

og enno kan hende meg alt.

Og røyster eg trudde var tagna

for alltid i sjølve meg

svarar i undring og jubel:

Ja enno kan alle ting skje!


Fødd i går

I kveld er eg makelaust, grenselaust glad!

Til far min, ærverdig og grå,

som var eg hans likemann gjekk eg i stad

og gav han eit velmeint råd:

Det skulle du gjere, så vidt eg forstår!

Han rette på ryggen, far:

Kva skjønar vel du, var det kalde svar,

du som vart fødd i går!

Vart eg fødd i går? – Eg vart fødd i går!

– Eg skunda meg derifrå.

Og no ser eg først at det lid mot vår

og himlen er blank og blå.

Eg kalla meg sliten, eg kjende meg mødd

og trudde all glede endt,

no veit eg at ingenting har meg hendt,

eg som i går vart fødd!

Og eg som har vasa om skodde og sky,

om vonbrot og tapte slag

– eg står i mitt første strålande gry,

skal legge frå land just i dag!

Eg som så vidt fylte tjue år –

kva veit eg om sorgene, eg!

Min strenge far – Gud velsigne deg!

Visst vart eg fødd i går!


Såre godt!

Ingen, nei ingen av jordisk slekt

levde ei sælare stund!

Aldri har ljuvare morgon vekt

ei sjel or ein blidare blund.

Aldri baud jorda så fager skål

til yttarste himmelrand fylt

av frygd, ja av frygd utan måte og mål

til jordson så tørst, så trylt.

Ein einaste morgon rann like så sæl

over ei fagrare jord,

og fullare flødde ei einaste sjel

med glede meir rik og stor.

Det var med den sjuande dagen rann.

Gud skoda si nye jord

og himlen og havet og møy og mann,

og signa sitt verk med to ord.


Interiør

Eit attgløymt, skakt skomakarbrett

med bust og bek og tråd.

Og over allting tett i tett

gror kingelveven grå.

For inga svart skomakarhand

har rørt på langan tid

det mjuke lêr, dei seige band

og busta stiv og strid.

Er skakt og stygt og armt og smått

og grått av kingelspinn.

Men i eit eirgrønt flaskebrott

slår sola gneistar inn.

– Eit brett med syl og bust og bek,

ei stove skakk og tom.

Men i det grå ein glitreflekk

av himmelsk herlegdom.


Aleine

Rommet mitt fløymer fullt av lys.

Sol vell inn gjennom dei høge blanke vindauga,

eld gnistrar og logar på åren.

Eg er aleine her – enno.

Eg har lagt fela fram til deg,

for eg veit du vil ha henne straks du kjem.

Just der ho ligg er møtet sett

mellom himmellyset frå ute

og ljosken frå den raude åre-elden.

Solstrålar leikar over strengene,

eldflekker dansar i den mørke veden

liksom bjarte førebod om tonane.

Eg er aleine her – enno.

Enno er det berre lette sol-stròk

og snare eldfingrar over strengene,

– enno.


Ingen har sagt meg det, andreenndu!

Ofte eg gjekk til min spegel,

granska, men torde ikkje trygt

kalle mitt andlet der inne vakkert.

Usæl eg fann det stygt.

Auge som såg på meg sanna:

Det er ikkje vakker du er.

Du er aleine mot heile verda:

Likeså vakker som kjær!

Ditt blod med tallause røyster

vitnar kor sant du har sagt,

røyster eg trur på. Ja eg er vakker,

vakker – og veit mi makt.


Du ser meg i auga

Svalt om mi panne, den trøytte og heite,

hendene la du og bøygde deg ned,

såg meg i auga og sa: Eg skal leite –

gå ut på vidvank og finne att deg!

Og dine auge kom stille og blanke

mine i møte og skein i meg inn,

møtte på vegen min løyndaste tanke,

nådde den djupaste botn i mitt sinn.

Vidope låg det for sol-auga dine.

Men i mi sjel vart ein angest til:

Møter du mangt som kan skremme og pine?

Før eg fekk sagt deg det såg du min tvil.

Du smilte til døde all angest eg hyste,

smilte, til inn over heile mitt sinn

nykveikte gledelys loga og lyste,

– smilte, til min smil skein opp i mot din!


Bråtebrann

Vi går her i den våte kveld

og sankar kvist og kvas

og ber i hop til bråte-eld

og får eit veldig bras.

No blømer opp i blodraud brann

kvar rot vi reiv av jord,

kvar tåg, kvart kjørr vi overvann

med striden stod i fjor.

To stridsmenn rudde mål på mål

i fjor med stål og krutt.

To sigerherrar kveikjer bål

– i kveld er striden slutt!

Kvar overvunnen står i brann,

– sjå, vi og bålet rår!

– Og rundt oss svartnar rikt det land

vi vann, og angar vår.

Det angar ramt og sterkt av vår

frå skog og jord og eld,

og du – ditt kinn, ditt våte hår –

du angar vår i kveld –


Jordange

Du kjem frå åkren inn kvar kveld ved solefall

mot tunet gjennom dagsens siste eld.

Du set dei slitne hestar snøgt på stall

og møter meg og helsar meg god kveld.

Du kjem og fangar meg med brune hender

og seier meg så sæle, øre ord.

Eg legg meg trygt inntil deg. Å, eg kjenner

midt i mi lykke kor du angar jord!

Det angar jord og gror av alt ditt hold.

– Eg ligg i armen din og drikk meg ør og varm,

går under i deg som ein død i mold

og søv ei vårnatt vekk innved din barm.

Eg sansar deg igjennom alt eg drøymer,

til glade fuglerøyster bryt min blund

og morgonsola gjennom ruta fløymer

og du slår auga opp og finn min munn.

– Så går du frå meg att, frå svevnen, draumen

mot åkren i den blanke, bjarte dag,

med spreke hestar dansande i taumen

og lette solkyss over brune drag.

– Du er’kje gått ifrå meg. Gjennom glaset

stryk angen rik herinn frå gror og grøne tre,

frå åkren molda og frå enga graset.

Du er hos meg i angen som er deg.

